Intervistë me Alush Gashin, Ministër i Shëndetësisë

Gashi: Po e shëroj shëndetësinë e Kosovës

Për gjendjen në shëndetësinë e Kosovës, flet ministri i Shëndetësisë, dr. Alush Gashi, njeriu më përgjegjës profesionalisht dhe politikisht për të „shëruar“ mjekësinë e sëmurë të Kosovës

Prishtinë, 11. 8. 2009

 
Bota Sot: Z. Ministër, meqenëse jeni mjek me profesion, por që në këto 20 vjet të fundit merreni me politikë. Sa keni arritur ta “shëroni” gjendjen në shëndetësinë e Kosovës? 
A. Gashi: Jo vetëm si politikan, por edhe si profesor në Universitetin e Prishtinës dhe si mjek që kam filluar karrierën time në Drenas, e deri te ballafaqimi i fuqishëm si Dekan me soldateskën serbe, për këto 20 vite kujtoj shumë suksese të cilat më bëjnë të ndjehem mirë. Unë jam i përkushtuar për ligj dhe parime, nuk i heshti as nuk ju bëj lak vështirësive, por as nuk e zbukuroj realitetin. E kam gjetur shëndetësinë në gjendje të papranueshme. Kemi ndërmarrë veprime të menjëhershme dhe kemi heq nga rendi i ditës furnizimin me insulinë, mënjanimin e konfliktit të interesit në farmaci dhe mënyrës së importit të barnave, lehtësime maksimale për barnat e vendeve të UE, ShBA, Kanadasë, Japonisë dhe Zvicrës, ndryshimet rreth përgjegjësive të inspektorateve me raporte ditore, licencimet në pajtime ligjin, fuqizimin maksimal të ligjshmërisë duke mbikëqyr të gjitha segmentet, aktivitetet për ndryshimet në ligje, në dyzina të udhëzimeve administrative dhe vendime për ngritjen e cilësisë, sasisë së furnizimeve dhe aktiviteteve ditore për të shmangur “kolapset” e vazhdueshme në institucione të cilat punonin sot për nesër.
Deklarimi ynë se janë në krizë keqbërësit është ende aktual. Puna jonë ka bërë që ata të kenë vend tejet të ngushtuar në sistemin publik shëndetësor dhe përpiqemi që ta ngushtojmë veprimin e tyre edhe më tej, andaj, konsiderojmë se sukseset e vazhdueshme drejt shërimit të shëndetësisë janë evidente.

Bota Sot: Shëndetësia është përfolur mjaft në media dhe në opinion në dhjetëvjetëshin e fundit. Pse është krijuar një gjendje e tillë, për fajin e mantelbardhëve apo të njerëzve që kanë vendosur dhe udhëhequr shëndetësinë pa pasur njohur për këtë fushë? 

A. Gashi: Shëndetësia në dy dekada ka përjetuar një gjendje tragjike të panatyrshme, së pari aparteidi e më pastaj bashkë-udhëheqja e shëndetësisë prej vendorëve dhe ndërkombëtarëve, deri te lënia pas dore e shëndetësisë nga të gjitha qeveritë e deritashme te Republikës së Kosovës janë disa nga shkaqet që shëndetësia është kështu. Por, përkushtimi ynë, me ndihmën e Qeverisë, ka sjell një përqendrim te problemet e zgjidhshme të menjëhershme e deri te krijimi i strategjive sektoriale të cilat ishin në debat qytetarë si punë e dëshmi se shëndetësinë duhet ta kemi prioritet nacional, jo vetëm në aspektin përmbajtjesor me buxhet, por, edhe formal duke i dhënë hapësirë në opinion me qasjen e re dhe transparencë maksimale. Po ashtu kemi kthyer besimin e donatorëve dhe investimeve të prekshme në shëndetësi.
Në QKUK nuk është gjendja “krejt zi”

Bota Sot: Një kategori e mediumeve alarmojnë shpesh opinionin për mungesë barnash, për papastërti në QKU, për vjedhje të aparaturave mjekësore, etj. Sa janë të vërteta këto alarmime dhe a është e vërtetë se gjendja në QKU është kaq shumë “zi dhe vetëm zi”? 

A. Gashi: Ka disa qasje tendencioze mediale, kjo mund të jetë pasojë e ndalimit të plotë të furnizimeve emergjente, sulmet e specifikuara opozitare me mantel të bardhë etj. Kjo besoj nuk do koment, në QKUK patjetër do të kemi higjienë më të mirë, ushqim më cilësor. E shihni këto ditë, është ngritur niveli i inspektimeve, sepse nëse ne si Ministri nuk kemi arritur që ta mbulojmë njëqind për qind mbulimin e Listës Esenciale, higjienën e kemi mbuluar, prandaj ajo duhet të mbahet.

Menaxhmenti i përzgjedhur me konkurs në të gjitha nivelet duhet të jetë përgjegjshëm gjatë planifikimit, parashikimit të shpenzimit të barnave dhe që barnat ti kërkojnë në Ministri e jo te mediat, sepse mediat nuk blejnë barna, të ngritin përqindjet e të hyrave vetanake, planifikimin objektiv dhe ruajtjen, shpenzimin racional dhe përgjegjësi ndaj pronës shtetërore, pajisjeve, materialit shpenzues, barnave dhe objekteve shëndetësore. Besojmë shumë se këtë do ta arrijmë. Në QKUK së shpejti do ta kemi Kardiokirurgjinë, Radioterapinë, kurse në Diagnostikë janë bërë investime kapitale dhe patjetër që do të ketë edhe ngritje të cilësisë dhe sasisë së shërbimeve. Besojmë, në QKUK ka shumë më shumë bardh se zi, por si duket e bardha dikujt po i pengon. Nëse Ministria e Shëndetësisë thotë se në stokun e vet disponon në fillim të majit 70,23 % të barnave nga Lista esenciale, fillojnë sponsorimet nga shumë anë që kjo të demantohet. Ne nuk themi se ata duan t’i kenë 70 apo 80% të barnave, por ne i disponojmë në stok, duan apo nuk duan. Këtë ndryshim në qasje, dikush dëshiron të promovojë nga nga pikëpamja e së zezës. Më shumë besohet kur thuhet nuk ka se sa kur themi që gjatë vitit të fundit shumë herë gjatë muajve kemi disponuar 80% të Listës esenciale, si kurrë më parë. Ne përpiqemi maksimalisht ti mënjanojmë mungesat por të gjitha njëherësh nuk arrihen. Është përmirësuar edhe furnizimi me citostatikë (dhjetë herë më shumë para se vitin e kaluar) edhe tenderi me barna dhe material shpenzues (një herë më shumë se vjet). 
Ta kujtojmë vetëm një fakt këtu: më 2008 ka pasur rreth 300 mijë euro për citostatikë, sivjet është dhjetëfishuar kjo shumë dhe MSH po shpenzon rreth 4 milionë euro vetëm për këtë kategori të barnave.

Bota Sot: Në QKU janë bërë investime të ndryshme në aparaturë. Por, edhe më tutje pacientë të Kosovës drejtohen në qendrat mjekësore jashtë Kosovës, qoftë në Shkup apo gjetiu. Për cilat analiza a trajtime mjekësore patjetër duhet të shkohet jashtë Kosovës, apo a mendoni se është mentaliteti ynë që të “injorojmë” kapacitetet tona dhe të gjejmë “shpëtimin” gjithmonë jashtë vendit? 

A. Gashi: Çdo vit planifikojmë dhe bëjmë ngritje të cilësisë së shërbimeve, në rend të parë diagnostikës dhe shërbimeve të reja në sistemin dytësor e tretësor. Qytetarët tanë, dhjetë vjet pas lufte kanë nevojë për shëndetësi të pavarur si për fushat tjera të shtetit tonë por, rezistenca është e madhe dhe ka pasur sabotime nga qarqe të panjohura nga ne, që vazhdimisht të prolongohet përurimi i pajisjeve të reja ngase, sipas të gjitha gjasave, ato pajisje i shohin disa si rrezik për veprimtarinë e vet private. Këtë do ta mënjanojmë, me apo pa dëshirën e menaxhmentit të institucioneve shëndetësore. Të pakta janë operacionet që i bën shëndetësia e shteteve fqinje e që profesionistët tonë nuk i bëjnë. Shëndetësia si veprimtari e rëndësishme është ngushtë e lidhur me buxhetin e shtetit, zhvillimet në shëndetësi janë më të shpejta se në fushat tjera si p.sh. energjetika, ekonomia, punësimi etj, prandaj shëndetësia duhet të gëzoj edhe fondet edhe qasjen prioritare, këtu nënkuptoj edhe procedurat e furnizimit e vështirësitë tjera që dalin me buxhet. Nuk mund të themi se qytetarët tanë janë inferior përball të huajve, megjithatë duhet të jemi objektiv kur flasim për disiplinën e tyre të lakmueshme jashtë vendi, shpenzimet e konsiderueshme etj. Patjetër duhet të shtohet besimi ndaj profesionistëve shëndetësor vendor, për këtë kemi mjaft argumente. 
Bota Sot: Ju jeni të njohur si një prej ministrave që shpeshherë keni vendosur “t’i preni” gjërat më ndërhyrje “kirurgjike” edhe pse për nga natyra jeni i qetë. Të dyshuarit dhe fajtorët, qofshin ata edhe mjekë i keni suspenduar në ndërkohë që pothuaj të gjithë janë kolegë tuaj të profesionit. A mendoni se keni vepruar drejt në vendimet tuaja për të suspenduar apo “dënuar” fajtorët në fushën e mjekësisë? 
A. Gashi: Si Ministër, është e njohur se parapëlqej zbatimin e ligjit. Shërbyesit civil i nënrenditen vlerësimeve të rregullta të performancës, vlerësimit të aftësive menaxheriale etj. Ekziston komisioni disiplinor brenda institucioneve shëndetësore dhe instancat tjera ligjore si Komisioni i pavarur mbikëqyrës dhe gjyqet. Unë në asnjë mënyrë nuk implikohem në këto problematika. Ne kemi shprehur keqardhje për çdo burgosje, por e themi qartë se askush nuk mund të jetë mbi ligjin.

Sistemi shëndetësor ende nuk ka krijuar imunitet ndaj keqbërësve të cilët paditen nga ligji por vegjetojnë brenda sistemit publik shëndetësor duke pritur vendimet e gjyqit, kjo na sjell shumë pasiguri strukturore sepse demotivon punëtorët e ndërgjegjshëm dhe të përkushtuar të cilët kanë besim në Ministrinë dhe Qeverinë e vet. 
Punëtorët shëndetësor të paditur apo nën hetime janë brenda sistemit shëndetësor pa pasoja madje ende nuk ka asnjë masë apo vërejtje që të rrezikojë tërheqjen e licencës së punës. Kjo, po ashtu dekurajon shumicën e punëtorëve shëndetësorë që njohin kolegët e pandërgjegjshëm të cilët asnjë herë nuk ndëshkohen. Shumica absolute e punëtorëve shëndetësor e mbajnë sistemin shëndetësor të qëndrueshëm, cilësor dhe të ndërgjegjshëm përball kërkesave të qytetarëve të vendit. Për këtë, ne jemi krenar dhe jemi përkushtuar thellësisht që ta rrisim mirëqenien e tyre dhe sistemi ynë shëndetësor të ketë punonjës dinjitoz. Në këtë drejtim kemi bërë hapa pozitiv, tashmë punëtorët shëndetësor nuk do të jenë më shërbyes civil dhe kemi arritur që të lëvizim pozitivisht në pagat e tyre.
Këto ndryshime do të reflektohen sidomos gjatë vitit të ardhshëm edhe në kuadër të reformës legjislative të cilën MSH-ja po e shtyn para.

Bota Sot: Ju jeni njeriu i duhur në profesionin adekuat. Prej cilave parime udhëhiqeni më shumë në punën tuaj, si politikan që duhet të vendosni për shëndetësinë apo si mjek që keni hyrë në politikë për parime humane? 
A. Gashi: Parimet e mija janë thellë humaniste, të brumosura me synimet më fisnike për barazi, dashuri dhe sakrificë për popullin tim dhe njerëzimin. 
Si politikan kam pasur nderin të jem afër Presidentit historik Rugova kur bëhej historia, si mjek, kam bekgraund profesional të lakmueshëm për vendin dhe më gjerë, andaj të gjitha mundësitë i kam deponuar në tavolinën time të punës për të mirën, mirëqenien shëndetësore të qytetarëve të Republikës së Kosovës,  me politikat e drejta qeveritare të zhvillojmë shëndetësinë që të jetë e pëlqyeshme, e pranueshme dhe nivel bashkëkohor. Këtë qytetarët tonë e meritojnë dhe kam përkushtim që këtë ta realizoj. Kemi shtim buxheti në të gjitha segmentet, kemi ngritje të shërbimeve dhe gatishmëri të përqafimit të dijeve të reja në shëndetësi dhe përkushtimin për përparim.
Jemi në rrugë të drejtë dhe qytetarët tanë mund ta prekin këtë përkushtim tonin, që nga spitalet rajonale në Gjilan, Gjakovë, Ferizaj, Mitrovicë, Prizren, Pejë, Vushtrri apo Klinikat e veçanta të QKUK-së si Emergjencën, Intensiven, Kirurgjinë, Gjinekologjinë e shumë klinika që mund t ua kenë lakmi për shërbime shëndetësore edhe vendet tjera.

Këtu kujtoj punëtorët shëndetësor të të gjitha niveleve që me përkushtim kryejnë punët e veta ditore edhe kur kushtet nuk i kanë çfarë do të dëshironim, por, besimi në profesionalizmin dhe etikën e tyre na bëjnë të ndjehemi të sigurt për të ardhmen e shëndetësisë në vendin tonë. 
Politika i jep gjerësi e thellësi përvojës time humane profesionale dhe të dyja sot janë në shërbim të shëndetit të qytetarëve tanë.

Mos u frikësoni, mbani pastërti!

Bota sot. Z. Ministër, së fundi edhe Kosova u përfshi nga Gripi i ashtuquajtur “gripi i derrave. Cilat janë masat që keni ndërmarrë për të parandaluar këtë epidemi?

A. Gashi: Po siç  dihet, deri më tash janë trajtuar dhjetë raste, prej të cilave 6 kanë rezultuar me virus A H1N1. Por, prej të gjitha këtyre rasteve, vetëm një pacient është në trajtim në Klinikën Infektive. Të tjerët janë në trajtim mjekësor shtëpiak, pa rrezik jete dhe pa rrezik të përhapjes së këtij gripi tek të tjerët familjarë. Edhe pacienti në QKUK është në gjendje të mirë shëndetësore. 

Ministria e Shëndetësisë me kohë ka ndërmarrë masa adekuate për parandalimin e këtij virusi. Ne kemi ngritur gjendjen emergjente në të gjitha entet shëndetësore. Në ndërkohë, ne kemi siguruar doza të mjaftueshme “Tamiflu” për ët gjitha rastet emergjente të infektimeve eventuale me këtë grip. Por, ajo që apeloj tek popullata është që të mos krijohet frikë dhe panik i panevojshëm ndaj këtij virusi. Në vend se të frikësohemi prej gripit, ne duhet ta shtojmë kujdesin shëndetësor ndaj vetvetes dhe të tjerëve.
Afër Presidentit Rugova

Si politikan kam pasur nderin të jem afër Presidentit historik Rugova kur bëhej historia, si mjek kam bekgraund profesional të lakmueshëm për vendin dhe më gjerë, andaj të gjitha mundësitë i kam deponuar në tavolinën time të punës për të mirën, mirëqenien shëndetësore të qytetarëve të Republikës së Kosovës.

Duan apo nuk duan

Nëse Ministria e Shëndetësisë thotë se në stokun e vet disponon në fillim të majit 70.23 për qind të barnave nga Lista Esenciale, fillojnë sponzorimet nga shumë anë që kjo të demantohet. Ne nuk themi se ata duan t’i kenë 70 apo 80 për qind të barnave, por ne i disponojmë në stok, duan apo nuk duan.
 
